
Bwrdd Partneriaeth Plismona Cymru 
Cyfarfod hybrid - rhithwir drwy Microsoft Teams / Caerdydd 1 a 2, Parc Cathays 2, Caerdydd, CF10 
3NQ 

Dydd Iau 22 Mehefin 2023  
 
Cofnodion 

Yn bresennol   
Jane Hutt AS  Y Gweinidog Cyfiawnder Cymdeithasol a'r Prif Chwip (Cadeirydd) 
Mick Antoniw, AS      Cwnsler Cyffredinol Cymru, Llywodraeth Cymru 
Lee Waters AS  Y Dirprwy Weinidog Newid Hinsawdd  
Lynne Neagle AS   Y Dirprwy Weinidog Iechyd Meddwl a Llesiant  
Hannah Blythyn AS  Y Dirprwy Weinidog Partneriaeth Gymdeithasol  
Dame Vera Baird   Ymgynghorydd Arbenigol ar Ddatganoli, Llywodraeth Cymru  
Paula Williams  Cyfarwyddwr Strategaeth a Chynllunio, Bwrdd Cyfiawnder Ieuenctid 
Arglwydd Davies o Benrhyn Gŵyr Tŷ'r Arglwyddi, Senedd y DU  
Dr. Richard Lewis           Prif Gwnstabl Heddlu Dyfed Powys  
Pam Kelly  Prif Gwnstabl Heddlu Gwent 
Jeremy Vaughan      Prif Gwnstabl Heddlu De Cymru  
Amanda Blakeman  Pif Gwnstabl Heddlu Gogledd Cymru 
Dafydd Llywelyn           Comisiynydd yr Heddlu a Throseddu Dyfed Powys  
Jeff Cuthbert               Comisiynydd yr Heddlu a Throseddu Gwent 
Andy Dunbobbin      Comisiynydd yr Heddlu a Throseddu Gogledd Cymru 
Alun Michael                Comisiynydd yr Heddlu a Throseddu De Cymru  
Eleri Thomas              Dirprwy Gomisiynydd yr Heddlu a Throseddu Gwent  
Wayne Jones           Dirprwy Gomisiynydd yr Heddlu a Throseddu Gogledd Cymru  
Emma Wools         Dirprwy Gomisiynydd yr Heddlu a Throseddu De Cymru 
Rachel Bacon  Dirprwy Brif Gwnstabl Dros Dro Heddlu De Cymru  
Mark Travis   Prif Gwnstabl Cynorthwyol, Heddlu De Cymru  
Nick Wood  Dirprwy Brif Weithredwr GIG Cymru, Llywodraeth Cymru   
Liz Lalley            Cyfarwyddwr Risg, Cadernid a Diogelwch Cymunedol, Llywodraeth Cymru  
Peter Kennedy   Cyfarwyddwr, Pobl a Lleoedd, Llywodraeth Cymru 
Karin Phillips          Dirprwy Gyfarwyddwr, Is-adran Diogelwch Cymunedol, Llywodraeth Cymru 
Chris Warner   Dirprwy Gyfarwyddwr, Strategaeth a Pholisi Trafnidiaeth  
James Searle             Pennaeth Troseddau a Chyfiawnder, Llywodraeth Cymru 
Leanne Lewis                Tîm Troseddu a Chyfiawnder, Llywodraeth Cymru 
Jayne Phillips                Tîm Troseddu a Chyfiawnder, Llywodraeth Cymru 
Jenny Hopkins              Prif Erlynydd y Goron, Gwasanaeth Erlyn y Goron 
Tracy Cooper                   Iechyd Cyhoeddus Cymru 
Joanne Hopkins             Iechyd Cyhoeddus Cymru 
Chris Batchelor   Dirprwy Gyfarwyddwr y Gyfarwyddiaeth Ymgysylltu a Strategaeth Ryngwladol a 

Domestig, y Swyddfa Gartref 
Chris Jennings               Cyfarwyddwr Gweithredol Cymru, Gwasanaeth Carchardai a Phrawf Ei 

Fawrhydi 
Naomi Alleyne        Cyfarwyddwr Gwasanaethau Cymdeithasol a Thai, CLlLC 
Mark Brace             Pennaeth Interim y Rhwydwaith Cymunedau Mwy Diogel, CLlLC 
Sian Curley  Prif Weithredwr Comisiynydd yr Heddlu a Throseddu Gwent 
Stephen Hughes        Prif Weithredwr, Comisiynydd yr Heddlu a Throseddu Gogledd Cymru 
Paul Morris              Pennaeth Uned Gyswllt yr Heddlu 
Christina Fraser   Prif Arolygydd, Uned Gyswllt yr Heddlu  
Asif Afsar   Cydlynydd Busnes Cymru Gyfan, Plismona yng Nghymru 
Joanna Huddleston        Gweinyddydd, Uned Gyswllt yr Heddlu 
 
Ymddiheuriadau 
Judith Paget  Cyfarwyddwr Cyffredinol HSSG, Prif Weithredwr GIG Cymru, Llywodraeth 

Cymru 
Amy Rees   Prif Weithredwr, Gwasanaeth Carchardai a Phrawf Ei Fawrhydi  
T/ACC Jason Davies                  Prif Gwnstabl Cynorthwyol, Heddlu De Cymru  

Reg Kilpatrick               Cyfarwyddwr Cyffredinol Adfer wedi COVID-19, Llywodraeth Cymru 
Jo-Anne Daniels Cyfarwyddwr Cyffredinol, Addysg, Cyfiawnder Cymdeithasol a'r Gymraeg, 

Llywodraeth Cymru 

 

 

1. Gair o Groeso ac Anerchiad gan y Cadeirydd 
Estynnodd y Gweinidog Cyfiawnder Cymdeithasol a'r Prif Chwip groeso i aelodau Bwrdd Partneriaeth 
Plismona Cymru.  
 
Nododd mai hwn oedd cyfarfod cyntaf Comisiynydd yr Heddlu a Throseddu Dunbobbin fel Cadeirydd 
Plismona yng Nghymru, a diolchodd i Gomisiynydd yr Heddlu a Throseddu Cuthbert am ei waith 
blaenorol fel y Comisiynydd Heddlu a Throseddu Arweiniol. 
 
Estynnodd y Cadeirydd groeso i'r Gweinidogion amrywiol a oedd yn y cyfarfod, yn ogystal â 
chroesawu'r Fonesig Vera Baird a Paula Williams, Cyfarwyddwr Strategaeth a Chynllunio (Arsylwr), y 
Bwrdd Cyfiawnder Ieuenctid ac estynnodd ddiolch i Mick Antoniw AS, Cwnsler Cyffredinol Cymru am 
ei bresenoldeb.  
 
Diolchodd a rhannodd ei dymuniadau gorau i Jayne Phillips, Swyddog Trosedd a Chyfiawnder a fydd 
yn ymddeol ar ôl 20 mlynedd o wasanaeth yn Llywodraeth Cymru.  
 

2. Croeso a sylwadau gan  Yr Arglwydd Byron Davies, Tŷ'r Arglwyddi, Senedd y DU   
Croesawodd y Gweinidog Cyfiawnder Cymdeithasol a'r Prif Chwip yr Arglwydd Byron Davies, gan ei 
longyfarch ar ei rôl newydd a nododd y byddai'n rhannu'r wybodaeth ddiweddaraf ar ran swyddfa 
Ysgrifennydd Gwladol Cymru. 
 
2.1. Agorodd yr Arglwydd Davies drwy gadarnhau bod heddluoedd Cymru wedi rhagori ar eu 
dyraniadau o dan Raglen Recriwtio'r Heddlu a nododd bod Cymru wedi gweld y nifer uchaf erioed o 
swyddogion ar 31 Mawrth 2023.  
 
Cydnabu fod y Cwnsler Cyffredinol a Gweinidog y Cyfansoddiad i fod i siarad am ddatganoli 
cyfiawnder, felly teimlai y gallai fod yn ddefnyddiol nodi safbwynt Llywodraeth y DU. Dywedodd fod 
Llywodraeth y DU yn glir mai'r ffordd orau o ddarparu'r gwasanaeth cyfiawnder yng Nghymru oedd 
drwy System Cyfiawnder Cymru a Lloegr a dywedodd mai'r setliad datganoli presennol yw'r ffordd 
fwyaf effeithlon o sicrhau cyfiawnder yng Nghymru; gan fod manteision lu i Gymru o'r arbedion maint 
i'r adnoddau a rennir, a rhoddodd enghraifft o garchardai mwy gan nodi y gellir darparu cyfleusterau 
Categori A a Charchar Menywod yn Lloegr.  
  
Nododd yr Arglwydd Davies fod Cymru'n perfformio'n eithriadol o dda o ran llysoedd a 
thribiwnlysoedd ac yn perfformio'n well na Lloegr wrth reoli ôl-groniadau achosion. O ran Plismona, 
dywedodd fod y trefniadau llywodraethu a phartneriaeth presennol yn darparu lefel sylweddol o 
integreiddio ac ymreolaeth a dywedodd fod sefydlu Comisiynwyr Heddlu a Throseddu wedi datganoli 
plismona i'r cyhoedd. Felly, roedd Llywodraeth y DU yn awyddus i ganolbwyntio ar sut i leihau 
troseddu a gwneud cymunedau'n fwy diogel.  
  
Dywedodd yr Arglwydd Davies nad oedd yn teimlo mai dyma'r fforwm priodol i drafod datganoli ond 
dywedodd ei fod wrth ei fodd yn mynychu ac yn edrych ymlaen at weithio gyda'r grŵp yn y dyfodol.  
 

Camau gweithredu yn codi o'r cyfarfod 

Jane Hutt AS i gysylltu â Dirprwy Gomisiynydd yr Heddlu a Throseddu Wools ar ei thri chais i 
Fwrdd Partneriaeth Plismona Cymru mewn perthynas ag Ymddiriedaeth a Hyder. 

Jane Hutt AS 
 

Lynne Neagle AS i ddarparu ei manylion cyswllt i swyddfa'r Gweinidog Plismona. 
 

Lynne Neagle 
MS 

2.2. Diolchodd y Cadeirydd i'r Arglwydd Davies am ei gyfraniad a chadarnhaodd y byddai'r Cwnsler 
Cyffredinol a Gweinidog y Cyfansoddiad yn rhannu'r wybodaeth ddiweddaraf am waith Llywodraeth 
Cymru mewn perthynas â datganoli cyfiawnder yn yr eitem nesaf. Ychwanegodd fod Bwrdd 
Partneriaeth Plismona Cymru yn trefnu cyfarfod hirsefydlog rhwng gwasanaethau datganoledig a rhai 
sydd heb eu datganoli er mwyn mynd i'r afael â materion allweddol sy'n effeithio ar fywydau 
cymunedau yn ddyddiol.  
 
3. Diweddariad gan y Cwnsler Cyffredinol a Gweinidog y Cyfansoddiad ar waith Llywodraeth 
Cymru ar ddatganoli cyfiawnder   
3.1. Sicrhaodd y Cwnsler Cyffredinol a Gweinidog y Cyfansoddiad yr Arglwydd Davies nad oedd 
ganddo unrhyw fwriad i drafod gwleidyddiaeth datganoli, yn hytrach byddai'n darparu adroddiad 
technegol i roi'r wybodaeth ddiweddaraf am y gwaith sy'n digwydd yn Llywodraeth Cymru.  Cydnabu'r 
gwahaniaeth rhwng sefyllfa Llywodraeth y DU a Llywodraeth Cymru ond eglurodd, gyda'r Etholiad 
Cyffredinol yn agosáu, bod llywodraethau yn dechrau edrych i'r dyfodol o ran y paratoadau ar gyfer yr 
hyn y gallai'r polisi fod ar ôl etholiad cyffredinol. Teimlai fod angen ystyried y newidiadau a allai 
ddigwydd a'r goblygiadau ar bolisi Llywodraeth Cymru. Roedd Llywodraeth Cymru yn gweithio ar y 
sail, os oedd newid yn y Llywodraeth neu newid yn sefyllfa Llywodraeth y DU, y gallai newidiadau 
posibl ddigwydd o ran datganoli cyfiawnder ieuenctid, y gwasanaeth prawf ac o bosibl plismona. 
Roedd Llywodraeth Cymru yn gweithio'n ymarferol i baratoi'r hyn y gallai fod ei angen petai sefyllfa 
o'r fath o ran materion strwythurol neu sefydliadol ynghylch sut mae cyfiawnder ieuenctid yn cael ei 
weinyddu a pha ddeddfwriaeth a allai fod yn angenrheidiol er mwyn cyflawni'r newidiadau hyn ac ati.   
Dywedodd fod Llywodraeth Cymru, fel rhan o'r gwaith hwn, yn falch o fod yn gweithio ochr yn ochr â'r 
Fonesig Vera Baird a soniodd ei fod yn hapus i ddarparu diweddariad pellach i'r Bwrdd petai angen 
wrth i'r gwaith fynd rhagddo. 
 
3.2. Diolchodd y Fonesig Vera Baird i'r Cwnsler Cyffredinol a'r Cadeirydd am y croeso ac agorodd 
drwy egluro mai nod y gwaith oedd bod mewn sefyllfa o fod yn barod ac i drafod beth y gellir ei 
wneud pan gyflawnir hyn, yn hytrach na hyrwyddo'r gwaith. Dywedodd ei bod yn credu y byddai'r rhai 
oedd yn bresennol heddiw yn awyddus i gynorthwyo gyda'r gwaith hwn i sicrhau bod elfennau'r 
System Cyfiawnder Troseddol yn y cyflwr gorau posibl yn ogystal ag adolygu'r sefyllfa bresennol a 
gwneud gwelliannau lle bo angen wrth i'r gwaith hwn gael ei wneud.  

 
4. Ymddiriedaeth a Hyder mewn Plismona 
4.a.1. Diweddariad gan Gomisiynwyr yr Heddlu a Throseddu   
Agorodd Comisiynydd yr Heddlu a Throseddu Dunbobbin drwy ddweud bod rhaglenni i fynd i'r afael â 
Thrais yn erbyn Menywod, Trais Domestig a Cham-drin Rhywiol a Gwrth-Hiliaeth wrth wraidd y 
gwaith i wella ymddiriedaeth a hyder. Dywedodd fod Ian Roberts wedi cael ei benodi gan Brif 
Gwnstabliaid a Chomisiynwyr yr Heddlu a Throseddu i sicrhau y caiff y gwaith hwn ei gydlynu ar 
draws y pedwar maes plismona drwy weithio gyda'r holl arweinwyr heddlu yng Nghymru er mwyn 
sicrhau bod eu cynllun yn cyflawni saith ymrwymiad Cynllun Gweithredu Gwrth-hiliaeth Cyfiawnder 
Troseddol yng Nghymru  
 
Dywedodd fod plismona yng Nghymru yn parhau i fod yn ymrwymedig i Gynllun Gweithredu Gwrth-
hiliaeth Cyfiawnder Troseddol Cymru ar ôl neilltuo amser penodol yng nghyfarfod Bwrdd Cyfiawnder 
Troseddol Cymru yr wythnos diwethaf yn ogystal â'r cyfarfod Plismona yng Nghymru yn ddiweddar. 
Ychwanegodd bod datblygiad, bwriad a gweithrediad cynlluniau Llywodraeth Cymru a Chyfiawnder 
Troseddol yng Nghymru wedi'u cysoni’n fwriadol. Gwelwyd enghraifft o hyn yn yr Uwchgynhadledd 
Gwrth-Hiliaeth Gwasanaethau Cyhoeddus diweddar a oedd yn galw ar bawb i weithredu ac yn tynnu 
sylw at yr angen i bob gwasanaeth yng Nghymru weithio'n gadarnhaol i ddileu hiliaeth erbyn 2030.  
 
Dywedodd Comisiynydd yr Heddlu a Throseddu Dunbobbin fod gwaith arloesol sylweddol yn mynd 
rhagddo i ddeall pryderon cymunedau ac i fynd i'r afael â nhw'n rhagweithiol, roedd wedi nodi ei 

fwriadau yn ystod cyfarfod Plismona yng Nghymru sef i ddathlu llwyddiant, meithrin gwytnwch a 
gwella cyfathrebu.  Darparodd enghreifftiau o'r gwaith yng ngogledd Cymru, gan gynnwys 
cymorthfeydd lle gwahoddir y cyhoedd i rannu eu pryderon â'r heddlu, yn enwedig mewn ardaloedd 
heb gynrychiolaeth ddigonol.  
 
4.a.1. Awgrymodd Comisiynydd yr Heddlu a Throseddu Michael y dylid canmol ymateb yr heddlu ar 
noson y digwyddiad diweddar yn Nhrelái a bod hyn wedi cael ei adlewyrchu gan farn y gymuned leol. 
Ychwanegodd bod cyflymder yr ymateb yn dangos bod y gwersi a ddysgwyd yn dilyn terfysg Mayhill 
Abertawe wedi eu rhoi ar waith. 
 
Teimlai Comisiynydd yr Heddlu a Throseddu Michael ei bod yn bwysig tynnu sylw at y gwaith 
partneriaeth cryf rhwng yr heddlu ac Awdurdodau Lleol a chanmolodd ymateb Llywodraeth Cymru yn 
y ffordd y mae'r trefniant partneriaeth wedi'i gymeradwyo a'i ddefnyddio yn hytrach na dyblygu 
trefniadau a theimlai bod hyn yn enghraifft o sut y dylid gweithio mewn partneriaeth.  
 
Nododd Comisiynydd yr Heddlu a Throseddu Michael bod yr heddluoedd wedi ystyried mater o sut i 
sicrhau bod gwersi o Adolygiad y Farwnes Casey yn cael eu dysgu lle mae argymhellion yn berthnasol 
i heddluoedd eraill, ond pwysleisiodd fod plismona'n cydnabod bod gan bob heddlu faterion y mae 
angen mynd i'r afael â nhw. Felly, pan gyfarfu â'r Farwnes Casey mewn cynhadledd ddiweddar, 
awgrymodd y syniad o drafodaeth ford gron gyda hi i ganolbwyntio ar feysydd yn ei hadolygiad y teimlai 
fod angen mynd i'r afael â hwy yng Nghymru.  
 
4.a.2. Adleisiodd Comisiynydd yr Heddlu a Throseddu Cuthbert sylwadau Comisiynydd yr Heddlu a 
Throseddu Michael, gan dynnu sylw at y ffaith bod adroddiad Casey yn canolbwyntio ar yr Heddlu 
Metropolitanaidd, roedd wedi bwrw gwaith plismona i'r cysgod. Pwysleisiodd fod plismona wedi 
cydnabod y materion hyn a bod y mater o archwilio'r gweithlu gan gynnwys recriwtiaid newydd wedi ei 
roi ar waith mewn ffordd frwdfrydig.  
 
Amlygodd Comisiynydd yr Heddlu a Throseddu Cuthbert, yn anffodus, fod y materion hyn yn rhai 
cymdeithasol fel y dangoswyd gyda nifer o sefydliadau yn rhannu bod ganddynt broblemau tebyg, ond 
mae plismona'n cydnabod bod angen ei ddwyn i gyfrif i'r safonau uchaf. Soniodd ei fod yn aelod o 
fwrdd y Coleg Plismona a phwysleisiodd fod hyn yn cael ei gymryd o ddifrif ar lefel genedlaethol yn 
ogystal â safonau sy'n cael eu rhoi ar waith a'u datblygu i sicrhau ei fod yn rhan o hyfforddiant parhaus.  
 
4.a.3. Nododd Comisiynydd yr Heddlu a Throseddu Llywelyn fod gan Gomisiynwyr rôl hanfodol wrth 
ddwyn heddluoedd i gyfrif ond roedd hefyd yn awyddus i sicrhau tryloywder i'r cyhoedd, felly tynnodd 
sylw at yr angen i sicrhau bod plismona yn trosglwyddo negeseuon i'r cyhoedd ac yn darparu 
ffynonellau data agored. O ran beirniadaeth heddluoedd o Swyddfa Annibynnol Ymddygiad yr Heddlu 
mewn perthynas ag amseroldeb, dywedodd Comisiynydd yr Heddlu a Throseddu Llywelyn fod hyn 
hefyd yn wir am heddluoedd sy'n cynnal ymchwiliadau mewnol a dywedodd fod angen i Adrannau 
Safonau Proffesiynol gyflawni'r un lefel o wasanaeth a safonau ag y maent yn eu disgwyl gan Swyddfa 
Annibynnol Ymddygiad yr Heddlu. Teimlai fod angen gweithredu yng Nghymru gan ei fod yn 
ymwybodol o ymchwil wedi'i gwblhau ar sail tystiolaeth, mae seicoleg gadarnhaol yn gofyn am 
gymhareb 3:1 positif i negyddol o leiaf felly fe ail-bwysleisiodd ei bwynt cynharach o ran cyfathrebu â'r 
cyhoedd.  
 
4.a.4. Dywedodd Dirprwy Gomisiynydd yr Heddlu a Throseddu Wools ei bod am ddod â'r eitem i ben 
gyda thri chynnig ar gyfer y bwrdd; Dywedodd Dirprwy Gomisiynydd yr Heddlu a Throseddu Wools, 
drwy Gynlluniau Gweithredu Llywodraeth Cymru a Chyfiawnder Troseddol yng Nghymru yn ogystal â 
chanlyniadau ymgysylltu â grwpiau cymunedol, rhwydweithiau staff yr heddlu ac adborth o'r 
uwchgynhadledd gwrth-hiliaeth ddiweddar, bod tri cham gweithredu y gellir eu cymryd a fyddai'n 
cyfrannu at gefnogi'r agenda ymddiriedaeth a hyder fel y trafodwyd heddiw.   

Y tri chynnig i Fwrdd Partneriaeth Plismona Cymru oedd:  

• Ceisio cefnogaeth gan Lywodraeth Cymru a phartneriaid i sefydlu gwasanaeth eiriolaeth 
annibynnol newydd ar gyfer grwpiau lleiafrifoedd ethnig gan fod y systemau hyn yn gymhleth i'w 
llywio. Awgrymodd Dirprwy Gomisiynydd yr Heddlu a Throseddu Wools y gallai gwasanaethau 
cyhoeddus ddysgu gan grwpiau lleiafrifoedd ethnig a'r gymuned ehangach, felly roeddent yn 
awyddus i sefydlu'r gwasanaeth ar y cyd i archwilio mecanweithiau presennol a chystadleuol.  

• Archwilio a sefydlu model adolygu systemig annibynnol a fyddai'n atgyfnerthu'r hyder sydd gan y 
gwasanaethau cyhoeddus mewn mecanweithiau presennol ar draws sefydliadau gyda'r gallu i 
rannu dysgu ac yna gweithredu ar hyn. Teimlai Dirprwy Gomisiynydd yr Heddlu a Throseddu Wools 
fod modelau y gall gwasanaethau cyhoeddus ddysgu ohonynt gan nodi hefyd i gymunedau fod gan 
wasanaethau'r annibyniaeth a'r tryloywder i ddechrau cyflawni hyn.  

• Cael cymorth Gweinidogol wrth ymgysylltu â chydweithwyr mewn Awdurdod Lleol a Byrddau 
Iechyd mewn perthynas â gwersylloedd anawdurdodedig. Eglurodd y bu'r pedwar heddlu yn trafod 
ers i'r ddeddfwriaeth ddod i rym. Roedd cymeradwyaeth gan Gomisiynwyr Heddlu a Throseddu a 
Phrif Gwnstabliaid gan eu bod yn llwyr gytûn yr hoffent ddatblygu dull cydweithredol, yn gyson â 
chymhwyso deddfwriaeth gyda phartneriaid sy'n ymwneud â'r broses honno. Tynnodd Dirprwy 
Gomisiynydd yr Heddlu a Throseddu Wools sylw at y ffaith bod cymuned Sipsiwn Roma Teithwyr 
yn un o'r cymunedau fwyaf pellgyrhaeddol o ran ymddiriedaeth a hyder ac ymateb yn y maes 
hwnnw.  

4.a.5. Ymatebodd y Cadeirydd gan ddweud y byddai hi am gymeradwyo'r pwyntiau allweddol hynny 
wrth dynnu sylw at y ffaith ei bod ar hyn o bryd yn canolbwyntio ar flaenoriaethau gweithgorau gydag 
arweinwyr cymuned Sipsiwn Roma Teithwyr yn enwedig o ran yr asesiad llety oedd yn mynd rhagddo. 
Ychwanegodd ei bod wedi cwrdd ag arweinyddiaeth CLlLC, gan nodi bod allfudwyr rhanbarthol nad 
ydynt yn cadw at y ddeddfwriaeth a gyflwynwyd drwy'r Senedd. Diolchodd y Cadeirydd iddi a dywedodd 
y bydd am ymgysylltu â Dirprwy Gomisiynydd yr Heddlu a Throseddu Wools ar y pwyntiau hynny. 
Dywedodd hefyd bod Comisiynydd yr Heddlu a Throseddu Dunbobbin wedi tynnu sylw yn eu cyfarfod 
misol at y ffaith nad yw ymddiriedaeth a hyder yn ymwneud â phlismona yn unig, ond yn hytrach Sector 
Cyhoeddus Cymru gyfan a diolchodd iddo am godi hynny. Nododd fod Peter Kennedy yn bresennol i 
roi'r wybodaeth ddiweddaraf am ymddiriedaeth a hyder mewn perthynas â Llywodraeth Cymru.  
 
4.a.6. Myfyriodd Peter Kennedy ar y gwaith y mae Llywodraeth Cymru yn ei wneud fel sefydliad. 
Dywedodd ei fod eisiau crybwyll y sylw a wnaethpwyd bod y rhain yn faterion cymdeithasol, a thynnodd 
sylw at y ffaith fod gan holl sefydliadau'r sector cyhoeddus yng Nghymru rôl allweddol i'w chwarae gan 
eu bod, fel sefydliadau, yn ficrocosmau cymdeithas, ond roedd yn cydnabod nad oedd y sefydliadau 
hyn mor gynrychioliadol ag y dylent fod.  Dywedodd fod bwrdd cysgodol Llywodraeth Cymru yn 
cynnwys cydweithwyr o gymunedau Du a Lleiafrifoedd Ethnig yn ogystal â chydweithwyr sydd ag 
anableddau, gan nodi bod ganddynt sedd wrth y bwrdd ar lefel bwrdd yn eu pwyllgor gwaith, gan 
ychwanegu ei fod yn gobeithio y bydd yn rhoi cyfle i leisiau'r rhai sydd â phrofiad byw gael eu clywed 
ar bwynt uchaf y sefydliad.  
   
4b. Diweddariad gan y Prif Gwnstabliaid 
Soniodd y Prif Gwnstabl Lewis fod Comisiynydd yr Heddlu a Throseddu Dunbobbin wedi trafod y gwaith 
y mae heddluoedd yng Nghymru yn ei wneud sy'n canolbwyntio am allan i gynyddu ymddiriedaeth a 
hyder mewn cymunedau. Ychwanegodd mai rhan allweddol o hyn oedd mynd i'r afael â materion 
mewnol fel diwylliant drwy gyfleu'r math o ddiwylliant y mae heddluoedd yn ei ddisgwyl mewn modd 
cadarnhaol yn hytrach na chanolbwyntio ar ddiwylliant negyddol a thrwy hynny ei wneud yn fater mwy 
cadarnhaol. Dywedodd y Prif Gwnstabl Lewis fod y pedwar Prif Gwnstabl yn cydweithio i sicrhau eu 
bod yn cael gwared ar y lleiafrif sy'n creu darlun negyddol o blismona ac yn diswyddo swyddogion cyn 
gynted ag y gallant. Cyfeiriodd at gyfarfod diwethaf Bwrdd Partneriaeth Plismona Cymru pan oedd y 
Gweinidog Plismona   yn bresennol, lle ailadroddodd rai pwyntiau gan y Bwrdd Plismona Cenedlaethol 
mewn perthynas â'r rhai sy'n methu prosesau fetio'r heddlu ac nad oedd heddluoedd yn gallu 
diswyddo'r swyddogion hyn eto. Mae Syr Mark Rowley wedi arwain ar ddarn o waith i ddefnyddio 

llwybrau ymadael eraill ar gyfer y swyddogion hynny nad oes ganddynt statws fetio, eglurodd fod y 
gwaith hwn yn mynd rhagddo gyda'r Swyddfa Gartref. 
 
Yn ogystal â hyn, dywedodd y Prif Gwnstabl Lewis nad oedd y system gyfiawnder yn gweithio mor 
gyflym ag y byddai grymoedd yn ei hoffi. Dywedodd ei fod wedi trefnu i gwrdd â Swyddfa Annibynnol 
Ymddygiad yr Heddlu yn yr wythnosau nesaf i drafod yr hyn y gellir ei wneud i gyflymu rhai o'r 
ymchwiliadau sy'n cael eu cynnal. Amlygodd fod yr annibyniaeth y mae Swyddfa Annibynnol 
Ymddygiad yr Heddlu yn ei gynnig yn hanfodol gan ei fod yn cynyddu ymddiriedaeth a hyder ond 
pwysleisiodd bod angen cyflymu ymchwiliadau.  
 
Dywedodd y Prif Gwnstabl Lewis fod yr Ysgrifennydd Cartref wedi ysgrifennu at bob Prif Gwnstabl yng 
Nghymru a Lloegr yn ddiweddar mewn perthynas â chynyddu'r defnydd o Stopio a Chwilio. Nododd 
fod plismona yn cydnabod pwysigrwydd Stopio a Chwilio fel tacteg i geisio dileu gweithgareddau 
troseddol mewn cymunedau ond amlygodd fod Stopio a Chwilio yn cael ei grybwyll yng Nghynllun 
Gweithredu Gwrth-Hiliaeth Cyfiawnder Troseddol Cymru. Ychwanegodd ei fod yn fater sy'n gofyn am 
graffu gan Gomisiynwyr Heddlu a Throseddu i sicrhau bod heddluoedd yn defnyddio'r pwerau yn deg 
yn ogystal â sicrhau bod y craffu hwn yn rhoi sicrwydd i gymunedau.  
 
4.b.1. Teimlai'r Prif Gwnstabl Kelly ei bod yn bwysig bod plismona yn cydnabod bod llawer o waith i'w 
wneud mewn perthynas ag ymddiriedaeth a hyder. Fodd bynnag, dywedodd fod angen edrych ar sut 
mae plismona'n fframio'r trafodaethau hyn drwy annog y cyhoedd i weithio gyda nhw a gwasanaethau 
cyhoeddus eraill. Dywedodd fod peth o'r gwaith roedd heddluoedd yn ei wneud yn bwerus ac y dylid 
ei rannu fel bod dysgu ar y cyd yn digwydd yng Nghymru. Ychwanegodd bod deall diwylliant a chael 
adnoddau gan brifysgolion a'r Coleg Plismona yn helpu heddluoedd i lunio a deall diwylliant.  
 
Adleisiodd y Prif Gwnstabl Kelly y pwynt a wnaethpwyd yn flaenorol ynglŷn â Swyddfa Annibynnol 
Ymddygiad yr Heddlu a gwnaeth gydnabod bod pryder o ran amseroldeb a chyflymder ond ei fod hefyd 
yn ymwneud â'r effaith y mae amseroldeb yn ei gael ar ymddiriedaeth a hyder. O ganlyniad i hyn, 
teimlai ei bod yn hanfodol adolygu hyn er mwyn galluogi cymunedau i gael yr hyder i adrodd, roedd 
angen iddynt ddangos bod ymchwiliadau'n cael eu cynnal yn gyflym.   
 
4.b.2. Nododd y Prif Gwnstabl Blakeman fod ymddiriedaeth a hyder yng ngogledd Cymru yn cyd-fynd 
â phedwar maes, sef ymddygiad misogynistaidd, hiliaeth, uniondeb ac aneffeithiolrwydd; o ganlyniad i 
hyn roedd yr heddlu'n canolbwyntio ar y pedwar maes hynny ac yn ymgymryd â gwaith i drosglwyddo 
o fod yn anhiliol i wrth-hiliol ac anllabystaidd i wrth-llabystaidd. Ychwanegodd bod angen bod yn glir 
iawn ynglŷn â sut mae plismona'n canolbwyntio ar yr aelodau twyllodrus hynny o heddluoedd a oedd 
yn achosi problemau a deall cymhlethdod diwylliant, ac eglurodd fod archwiliad diwylliannol yn mynd 
rhagddo gydag asiantaeth annibynnol a fydd yn cyd-fynd â'r strategaeth diwylliant a hyder i fynd i'r 
afael â'r materion gyda'i gilydd. Rhoddodd y Prif Gwnstabl Blakeman ddiweddariad am lanhau Cronfa 
Ddata Genedlaethol yr Heddlu, gan bwysleisio bod gweithwyr plismona wedi bod yn destun gwiriadau 
Cronfa Ddata Genedlaethol yr Heddlu ers cryn amser. Amlygodd fod y cam presennol o lanhau data 
yng Nghymru wedi ei gyflawni hyd at 92% ac nad oedd unrhyw bryderon penodol ar hyn o bryd.  
 
4.b.3. Gwnaeth y Prif Gwnstabl Vaughan sylw ar ddigwyddiad Trelái yn dilyn sylwadau Comisiynwyr 
yr Heddlu a Throseddu Michael am yr ymateb gweithredol a'i fod wedi cael effaith sylweddol ar y 
swyddogion, ond nad oeddent wedi colli golwg ar y drasiedi ddynol wnaeth arwain at farwolaeth drasig 
dau berson ifanc.  Dywedodd y cafwyd ymateb gwell o'i gymharu â Mayhill a bod ymateb y bartneriaeth 
yn gryf. Nododd yn y tymor byr fod Heddlu De Cymru wedi cynyddu adnoddau yn yr ardal yn sylweddol 
o ran ymgysylltu â'r cyhoedd ac ymateb i'r troseddau. Gwnaeth y Prif Gwnstabl Vaughan sylw ar 
blismona yn y gymdogaeth mewn perthynas ag ymddiriedaeth a hyder gan ddweud ei fod yn ddibynnol 
ar yr ardal yng Nghymru ac os mai plismona yn y gymdogaeth oedd y brif ffynhonnell ymgysylltu â'r 
cyhoedd. Amlygodd fod profiad cymunedau o ba mor hygyrch oedd heddluoedd, y ffordd y cânt eu trin 
a'u canfyddiad o sut y cânt eu trin yn berthnasol iawn yn y maes hwn. Credai bod y cyhoedd eisiau 

gallu ymddiried mewn plismona a bod â hyder ynddo, a dywedodd y byddai'r Bwrdd yn clywed gan y 
Dirprwy Brif Gwnstabl Bacon ynghylch sut y gallai plismona gael cyfle yng Nghymru i gydlynu'n 
wahanol gan ganolbwyntio ar ddiogelwch cymunedol, atal ac ymateb i drosedd ac anhrefn er mwyn 
cyflawni'r canlyniadau cywir.  
 
4.b.4. Nododd y Gweinidog Cyfiawnder Cymdeithasol a'r Prif Chwip ei bod yn galonogol clywed gan 
Gomisiynwyr Heddlu a Throseddu a Phrif Gwnstabliaid pa mor ymrwymedig oedden nhw i ddileu 
casineb at ferched, hiliaeth a homoffobia yn ogystal ag unrhyw fath o gamymddwyn o fewn plismona. 
Teimlai bod plismona yn y gymdogaeth yn hanfodol a dywedodd ei bod yn edrych ymlaen at fynychu'r 
seremoni cwblhau hyfforddiant ar gyfer PCSOs yng Ngwent yn ddiweddarach yn yr wythnos. 
 
5. Y Gofal Cywir, Y Bobl Gywir 
Cyflwynodd y Dirprwy Brif Gwnstabl Bacon ei hun fel Dirprwy Brif Gwnstabl Heddlu De Cymru ac 
Arweinydd Cyngor Cenedlaethol Prif Swyddogion yr Heddlu ar gyfer Iechyd Meddwl. Dywedodd ei 
bod yn bresennol i rannu'r wybodaeth ddiweddaraf am ddatblygiad canllawiau cenedlaethol y Gofal 
Cywir, y Bobl Gywir a fydd ar gael i Brif Gwnstabliaid drwy'r Coleg Plismona yn ddiweddarach yn y 
flwyddyn.   
 
Eglurodd mai pob Prif Gwnstabl ddylai benderfynu a oeddent am weithredu'r canllawiau o fewn ardal 
eu heddlu. Roedd y Dirprwy Brif Gwnstabl Bacon wedi bod yn cynghori heddluoedd yn erbyn 
gweithredu'r canllawiau cyfan ar unwaith gan y byddai'n her sylweddol, felly roedd yn argymell dull 
graddol o weithredu.  
 
Yn dilyn cyhoeddiad Comisiynydd yr Heddlu Metropolitan i bartneriaid iechyd am ei fwriadau i 
weithredu'r canllawiau, mynegwyd rhai pryderon ynghylch pa wasanaeth fyddai'n darparu ymateb 
iechyd meddwl pe bai'r heddlu'n tynnu'n ôl. Rhoddodd y Dirprwy Brif Gwnstabl Bacon sicrwydd ar 
bryderon a godwyd yn flaenorol; nododd er y gallai gostyngiad yn y galw fod o ganlyniad i weithredu 
y Gofal Cywir, y Bobl Gywir, y nod oedd cael y gwasanaeth cywir i'r rhai mewn angen gan weithio 
mewn partneriaeth, ac ategodd, os câi'r agwedd honno ei chynnal, y byddai'n haws gwneud cynnydd 
ochr yn ochr gyda phartneriaid. Pwysleisiodd y byddai plismona bob amser yn parhau i ymateb lle'r 
oedd bywyd mewn perygl, ond dywedodd drwy y Gofal Cywir, y Bobl Gywir y byddai ffocws ar 
sefydlu pryd roedd yn briodol i'r heddlu gymryd rhan a pha sefyllfaoedd oedd yn fwy priodol ar gyfer 
ymateb dan arweiniad iechyd neu ofal cymdeithasol.  
 
Eglurodd y Dirprwy Brif Gwnstabl Bacon bod y ciplun o alw Iechyd Meddwl wedi digwydd yn 2019 a 
2022; yn 2022 roedd cynnydd o 10% wedi bod yn y defnydd o Adran 136, o'r rhai a oedd yn destun 
Adran 136, ni aeth 90% o'r rheini ymlaen i gael eu cadw yn y ddalfa oedd yn awgrymu nad oedd y 
pŵer yn cael ei ddefnyddio mewn ffordd effeithiol ac y byddai wedi bod yn drawmatig i'r unigolyn dan 
sylw. Yn ogystal, roedd rhwng 3000-5000 o bobl yn cael eu cadw yn anghyfreithlon yng nghelloedd 
yr heddlu bob blwyddyn am nad oedd lle iddynt gael eu derbyn i'r gwasanaeth Iechyd Meddwl. 
Pwysleisiodd nad oedd gan yr heddlu unrhyw bŵer cyfreithiol i'w dal a bod hynny'n annerbyniol. Sail 
y Gofal Cywir, y Bobl Gywir oedd atal trin y rhai â chyflyrau iechyd meddwl mewn ffordd annerbyniol. 
 
Dywedodd y Dirprwy Brif Gwnstabl Bacon fod Adolygiad Cynhyrchiant yr Heddlu wedi'i ddatblygu i 
adolygu effeithlonrwydd gweithredol plismona; Un o'r meysydd cyntaf a adolygwyd ganddynt oedd 
digwyddiadau cysylltiedig ag iechyd meddwl, tynnodd y data a gasglwyd sylw at faint cyfranogiad 
plismona mewn iechyd meddwl a'r effaith roedd yn ei chael ar feysydd plismona eraill a'r effaith i 
swyddogaethau craidd yr heddlu wrth ymateb i ddioddefwyr troseddau yn ogystal ag amlygu rhai o'r 
risgiau cysylltiedig yn y sefyllfa gyfreithiol o ymwneud â phlismona. 
 
Roedd cysyniad y Gofal Cywir, y Bobl Gywir wedi dod i'r amlwg o Humberside gan fod angen 
gweithredu ar berfformiad gwael a welwyd drwy arolygiadau. Dywedodd fel deiliad portffolio Cyngor 
Cenedlaethol Penaethiaid yr Heddlu, ei bod yn archwilio nifer o heddluoedd oedd ag arfer da i ddeall 

y ffyrdd yr oeddent wedi gwella strwythurau partneriaeth i ddarparu ymateb gwell i'r gymuned yn 
ogystal â myfyrio ar argymhellion dysgu blaenorol gan Swyddfa Annibynnol Ymddygiad yr Heddlu 
lle'r oedd ymyrraeth gan yr heddlu mewn digwyddiadau iechyd a gofal cymdeithasol wedi arwain at 
ganlyniadau niweidiol. Dywedodd y Dirprwy Brif Gwnstabl Bacon fod y dull gweithredu yn sicrhau bod 
plismona'n deall y ddyletswydd gyfreithiol i ymateb i fregusrwydd ; eglurodd fod gan yr heddlu 
ddyletswyddau statudol penodol mewn deddfwriaeth, er enghraifft cwnstabl yw'r unig berson sy'n 
gallu cadw unigolyn o dan Adran 136 o'r Ddeddf Iechyd Meddwl. Roedd y sail gyfreithiol ar gyfer 
ymateb i'r digwyddiadau hyn wedi'i ysgrifennu ym mholisïau'r heddluoedd er mwyn darparu 
dealltwriaeth gynhwysfawr o bryd y dylent fod yn ymateb a sut y dylai plismona fod yn gweithio mewn 
partneriaeth.  
 
Pwysleisiodd y Dirprwy Brif Gwnstabl Bacon fod y dull yn canolbwyntio ar weithredu ochr yn ochr â 
phartneriaid yn hytrach na gwthio'r dull ar bartneriaid. Er bod Cytundeb Partneriaeth Cenedlaethol 
eisoes ar y gweill yn Lloegr, roedd lle o hyd i ddeall sut y gellir llunio Cytundeb Partneriaeth 
Cenedlaethol yng Nghymru. Dywedodd y byddai Cytundeb Partneriaeth Cenedlaethol yn helpu i 
ddeall sut y gellir cyflawni hyn ar lefel leol o ran sicrhau cysondeb ac y bydd canllawiau cyfreithiol 
cenedlaethol yn sail i bob un o'r modiwlau Y Gofal Cywir, Y Bobl Gywir, fel y gallai lluoedd gyfeirio at 
y sefyllfa genedlaethol. Cyfeiriwyd at y Cytundeb Partneriaeth Cenedlaethol yn ddiweddar gan 
Weinidogion a nodwyd y byddai'n arf allweddol i heddluoedd ddechrau ymrwymiadau partneriaeth 
strategol y canllawiau yn enwedig gydag Iechyd. 
 
Crynhodd y Dirprwy Brif Gwnstabl Bacon y camau nesaf a dywedodd fod y canllawiau cenedlaethol 
yn cael eu datblygu ar hyn o bryd gan Dîm Cymorth Gweithredu y Gofal Cywir, y Bobl Gywir dan 
arweiniad y Prif Gwnstabl Cynorthwyol Gilmer. Roedd dull cyflwyno graddol yn cael ei argymell i 
blismona drwy'r canllawiau fel y soniwyd yn flaenorol. Byddai'r Prif Gwnstabl Cynorthwyol Gunney, 
fel arweinydd Cymru Gyfan a'r gwaith rhwng pedwar heddlu Cymru, yn sicrhau y defnyddir dull cyson 
wrth ymgorffori y Gofal Cywir, y Bobl Gywir mewn polisïau ar draws y gwahanol swyddogaethau 
heddlu mae'r canllawiau'n effeithio arnynt, ac wrth eu gweithredu. Bydd hyn yn galluogi i'r gwaith gael 
ei wneud unwaith ledled Cymru, cyn cael ei drosglwyddo i Uwch Swyddog Cyfrifol lleol.    
 
Gwnaeth y Dirprwy Brif Gwnstabl Bacon gloi drwy bwysleisio mai rhan bwysicaf y Gofal Cywir, y Bobl 
Gywir oedd bod gan aelodau'r cyhoedd yr hawl i dderbyn y gofal cywir gan yr asiantaeth gywir ac 
roedd plismona'n deall bod hyn yn cyd-fynd ag amcanion Llywodraeth Cymru a'i bod yn gobeithio 
parhau i drafod yn dilyn y cyfarfod hwn.  
 
5.1. Dywedodd y Dirprwy Weinidog Iechyd Meddwl a Llesiant, Lynne Neagle MS ei bod yn galonogol 
iawn clywed y cyfeiriadau niferus at bwysigrwydd gweithio mewn partneriaeth gan ei bod yn teimlo 
bod hynny'n allweddol, a thynnodd sylw at y ffaith bod gan Lywodraeth Cymru gydberthynas waith 
dda â'r heddlu a gwasanaethau eraill yng Nghymru eisoes wrth gefnogi gofal mewn argyfwng, sy'n 
seiliedig ar y ddealltwriaeth bod ymateb i argyfwng iechyd meddwl yn gofyn am ddull amlasiantaethol 
oherwydd yr ystod o faterion a all achosi datblygiad i bwynt argyfwng. Awgrymodd ei bod yn bwysig 
bod y manylion yn cael eu trafod rhwng y partneriaid a bod angen amser i ganiatáu i hyn ddigwydd. 
Nododd Lynne Neagle AS ei bod yn ymwybodol y byddai effaith hyn yn ehangach na'i phortffolio 
Iechyd Meddwl a Llesiant, felly byddai angen trafodaethau gyda sectorau eraill o Lywodraeth Cymru 
megis Gofal Cymdeithasol mewn perthynas â meysydd fel gwiriadau lles.  
 
Dywedodd fod ystod o ddulliau yng Nghymru eisoes yn cefnogi y Gofal Cywir, y Bobl Gywir megis 
swyddogaeth dewis 2 wrth ffonio 111, a'r Gwasanaeth Trawsgludo Iechyd Meddwl Cenedlaethol, yn 
ogystal â phartneriaethau lleol oedd ar waith i gefnogi gweithredu, teimlai felly ei bod yn bwysig bod 
fframio hyn yn cyd-fynd â'r dull gweithredu presennol yng Nghymru.  Dywedodd ei bod yn awyddus i 
gael gwell dealltwriaeth o effeithiau posib felly byddai'n gwerthfawrogi gwybodaeth ychwanegol am y 
gwaith yng Nglannau Humber, yn enwedig yr effaith ar wasanaethau Iechyd a Gofal Cymdeithasol. 
Daeth i ben drwy gynghori y bydd yn cyfarfod â phlismona mewn perthynas â hyn ar sail un i un ond 

hoffai gael sicrwydd na fydd heddluoedd yn dechrau newid eu dull yn unigol nes bod trefniadau 
amgen wedi'u cytuno. 
 
5.2. Dywedodd Comisiynydd yr Heddlu a Throseddu Michael fod ganddo rai pryderon am y dull 
gweithredu, ond credai bod y cysyniad yn gywir, yn enwedig y ffordd y cafodd ei ddisgrifio gan y 
Dirprwy Brif Gwnstabl Bacon. Ychwanegodd ei fod wedi siarad â'r Dirprwy Brif Gwnstabl Bacon a'r 
Prif Gwnstabl Cynorthwyol Gilmer sydd ill dau wedi pwysleisio ei fod yn gofyn am ddull partneriaeth 
yn ogystal â buddsoddiad o amser ac ymdrech cyn ei weithredu. Fodd bynnag, bu achosion lle 
buddsoddwyd amser heb fawr o gynnydd gan bartneriaid; nododd y Concordat Gofal mewn Argyfwng 
Iechyd Meddwl fel enghraifft ac awgrymodd yr angen i ddechrau gydag eglurder, gan dynnu sylw at y 
ffordd y caiff y canllawiau eu trin yn wahanol yng Nghymru fel Dull Un Gwasanaeth Cyhoeddus.   
 
5.3. Myfyriodd Joanne Hopkins ar yr egwyddorion drwy ddweud eu bod yn gyfarwydd oherwydd pan 
roedd y Rhaglen Camau Cynnar Gyda'n Gilydd ar waith, un o'r negeseuon allweddol oedd Drws 
Blaen integredig 24/7, felly nid yw'n anghyfarwydd yng Nghymru. Soniodd bod sawl dull y gellir eu 
defnyddio fel sail dystiolaeth. Rhoddodd enghreifftiau o sawl model lle gwnaed rhywfaint o ymchwil 
fel rhan o bortffolio ymchwil Camau Cynnar Gyda'n Gilydd, megis rhoi gweithwyr cymdeithasol mewn 
ystafelloedd rheoli a chredai bod angen edrych ar ddysgu o'r rhain a'u cynaliadwyedd i ddatblygu 
model yng Nghymru.  
 
5.4. Credai'r Prif Gwnstabl Kelly fod hyn yn gyfle cyffrous, gan nodi bod y Swyddfa Gartref/ 
Arolygiaeth Cwnstabliaeth a Gwasanaethau Tân ac Achub Ei Fawrhydi yn bwrw ymlaen â 
heddluoedd Lloegr ond teimlai bod diffyg ymgysylltiad wedi bod yng Nghymru, yn enwedig gyda 
Llywodraeth Cymru. Fodd bynnag, credai fod cyfle i adolygu hyn yn ofalus, gan barchu'r Dull Un 
Gwasanaeth Cyhoeddus yng Nghymru a allai fod yn ddull gweithredu 18 mis-2 flynedd a 
phwysleisiodd nad oedd yn rhywbeth a allai ddatblygu dros nos.   
 
Dywedodd Lynne Neagle AS y byddai'n codi sylwadau Comisiynydd yr Heddlu a Throseddu Michael 
mewn perthynas â'r Concordat Gofal Argyfwng Iechyd Meddwl gan nodi ei fod wedi arwain at rai 
mentrau cadarnhaol fel 111 24/7, dewiswch 2 am ofal Iechyd Meddwl brys yng Nghymru yn ogystal â 
Thrawsgludo Iechyd Meddwl ar sail genedlaethol, teimlai felly ei bod yn bwysig cydnabod y cynnydd 
a wnaed a'r gwaith sydd wedi digwydd i sicrhau bod anghenion iechyd meddwl a llesiant yn cael eu 
diwallu.  
 
5.5. Gwnaeth Chris Batchelor gydnabod ei bod yn bwysig ystyried cyd-destun Cymru a bod y 
Gweinidog Plismona yn awyddus i fod yn rhan o hyn. Ymatebodd y Gweinidog Cyfiawnder 
Cymdeithasol a'r Prif Chwip gan ddweud y byddai'r Dirprwy Weinidog Iechyd Meddwl a Llesiant yn 
dilyn i fyny gyda chyswllt uniongyrchol.  
 
5.6. Pwysleisiodd y Dirprwy Brif Gwnstabl Bacon fod swyddogion Llywodraeth Cymru wedi bod yn 
rhan o'r trafodaethau ac wedi cael eu gwahodd i ymgysylltu â'r Swyddfa Gartref o ran y cytundeb 
partneriaeth, gan bwysleisio y byddai'n wahanol yng Nghymru. Roedd hi hefyd eisiau tynnu sylw at y 
ffaith bod llawer o'r Gofal Cywir, y Bobl Gywir yn ymwneud â'r heddlu yn gwneud pethau'n wahanol, 
gan ddweud nad yw plismona wedi newid y diwylliant mewn ystafelloedd rheoli, wrth wneud 
penderfyniadau, neu wrth atal risg ac felly roedd cydweithwyr yn gwneud llawer o waith i gynnig 
gwasanaethau amgen a llwybrau mynediad nad oeddent yn cael eu defnyddio'n gywir, felly roedd hi 
am bwysleisio eto mai rhaglen gydweithredol oedd hon lle'r oedd angen i blismona wneud 
newidiadau a gweithredu'n wahanol.  
 
6. Gweithredu'r parthau statudol 20mya ledled Cymru 
6.1. Eglurodd y Prif Gwnstabl Cynorthwyol Travis iddo fod yn gweithio gyda chydweithwyr o 
Lywodraeth Cymru ers tua thair blynedd i ddod â'r gefnogaeth at ei gilydd i'r nodau strategol yng 
Nghymru er mwyn gwella diogelwch ar y ffyrdd a'r amgylchedd i ddefnyddwyr ffyrdd drwy leihau 

cyflymder cyfartalog y ffyrdd yn ogystal â chael manteision ehangach i gymdeithas a'r amgylchedd. 
Roedd yr heddlu wedi gweithio'n agos gyda thîm yn Llywodraeth Cymru ar lefel strategol a thactegol i 
weithredu a chynnig wyth safle peilot lle cafodd gostyngiad cyflymder o 30mya i 20mya ei dreialu. 
Ychwanegodd ei fod wedi gweithio ar nifer o dactegau gwahanol er mwyn gwneud hynny ar y cyd, 
gan gynnwys briffio'r gymuned, bod yn dryloyw drwy gydol y gweithgaredd, codi ymwybyddiaeth 
ymysg gyrwyr, addysgu ac yn y pen draw gweithgarwch gorfodi i brofi'r cysyniad o leihau cyflymder y 
ffyrdd. Nododd fod y cyhoedd wedi datgan barn gymysg. Dywedodd y Prif Gwnstabl Cynorthwyol 
Travis y bu rhywfaint o lwyddiant mewn sawl un o'r treialon o ran dulliau adferol i addysgu a 
hysbysu'r cyhoedd gan gynnwys treial munud yn unig a oedd yn weithgaredd heb ei orfodi gyda'r 
Gwasanaethau Tân ac Achub lle cafodd gyrwyr eu stopio a'u cynghori am y ffordd roeddent yn gyrru 
a'r risgiau i'r gymuned ac yna yn y pen draw, pan roedd angen, gorfodaeth ehangach. Soniodd am yr 
her o ledaenu hyn ar draws Cymru o ran logisteg arwyddion, rheoli'r cyfryngau a chyfathrebu a'r hyn 
a olygai o ran darparu gweithredol. Roedd y Prif Gwnstabl Cynorthwyol Travis yn werthfawrogol iawn 
o'r adnodd oedd wedi'i fuddsoddi i gefnogi GanBwyll, sef y corff cenedlaethol yng Nghymru sy'n 
darparu camau gorfodi ar yrwyr ac yn ymdrechu i wella safonau diogelwch o fewn y rhwydwaith 
ffyrdd.  
 
6.2. Adleisiodd y Dirprwy Weinidog Newid Hinsawdd, Lee Waters AS ddatganiad y Prif Gwnstabl 
Cynorthwyol Travis a thalodd deyrnged iddo am y gwaith roedd wedi'i wneud. Ychwanegodd y teimlai 
fod plismona yn chwarae rhan adeiladol wrth helpu Llywodraeth Cymru i weithio drwy ymarferoldeb 
hyn megis ehangu'r ymgyrch gyfathrebu; trosglwyddodd i Chris Warner er mwyn disgrifio'r gwaith yn 
fanylach.  
 
6.3. Roedd Chris Warner, Dirprwy Gyfarwyddwr Polisi a Strategaeth Trafnidiaeth hefyd eisiau cofnodi 
ei ddiolch i'r Prif Gwnstabl Cynorthwyol Travis a chroesawodd waith yr Arolygydd ymroddedig, Jason 
Williams o fewn Uned Gyswllt yr Heddlu. Dywedodd fod Llywodraeth Cymru wedi buddsoddi'n 
sylweddol yn yr ymgyrch gyfathrebu, gan gynnwys defnyddio arbenigwyr gwyddor ymddygiad i 
edrych yn fanylach ar y gwaith oedd ei angen mewn perthynas â materion fel camwybodaeth. 
Eglurodd Chris, er bod ymwybyddiaeth o'r polisi wedi cyrraedd tua 70%, roedd y gefnogaeth tua 60% 
ond roedd Llywodraeth Cymru yn ymwybodol bod lleiafrif lleisiol yn parhau i ledaenu gwybodaeth 
anghywir am y polisi. Roedd arbenigwyr gwyddor ymddygiad yn helpu er mwyn cymryd ymagwedd 
soffistigedig, gynnil ar lefelau lleol a chenedlaethol i sicrhau bod yr ymgyrch gyfathrebu yn darparu'r 
fframwaith cywir ar gyfer y gwaith ymgysylltu a ddisgrifiwyd gan y Prif Gwnstabl Cynorthwyol Travis.  
 
6.4. Dywedodd y Prif Gwnstabl Vaughan y bydd yn newid sylweddol i gymunedau a dywedodd fod 
llawer o waith wedi ei wneud, yn enwedig gan y Prif Gwnstabl Cynorthwyol Travis a oedd hefyd yn 
rheoli digwyddiadau megis y digwyddiad yn Nhrelái. Ychwanegodd mai rôl yr heddlu oedd cynnal y 
gyfraith, addysgu'r cyhoedd a chymryd camau gorfodi lle bo hynny'n briodol, ac mai mater i'r 
Llywodraeth oedd gosod cyfraith oedd cael ei deall. Dywedodd ei fod yn gwerthfawrogi'r amser oedd 
wedi'i dreulio ar yr ymgyrch gyfathrebu, ond pan fydd unigolyn yn derbyn llythyr actifadu camerâu 
cyflymder gan y Prif Gwnstabl, ymddengys mai plismona oedd gyfrifol, waeth pa mor dda oedd wedi'i 
gyfathrebu.  
 
6.5. Adleisiodd y Prif Gwnstabl Blakeman ei diolch am y gwaith a soniodd ei bod wedi siarad gyda'r 
Prif Gwnstabl Cynorthwyol Travis yn gyson gan fod pryder yng ngogledd Cymru ynghylch sawl 
agwedd. Ychwanegodd bod y cyhoedd yn profi lleihad ym mhresenoldeb a gwelededd yr heddlu, felly 
roedd pryder ynglŷn â sut y byddai hyn yn effeithio ar ymddiriedaeth a hyder; parhaodd gan ddweud, 
os cymhwysir y gwelededd hwnnw mewn parthau 20mya, y gallai leihau ymddiriedaeth a hyder 
ymhellach, roedd felly'n awyddus i sicrhau cydbwysedd, a dyna pam roedd y rhaglen addysg yn 
hanfodol i hyn. Roedd y Prif Gwnstabl Blakeman o'r farn bod angen cynyddu'r cyfathrebu gan nad 
oedd mor weladwy ag yr hoffai, gan ganolbwyntio hefyd ar yr hyn oedd yn berthnasol i gymunedau 
lleol a lle gwelir y niwed mwyaf a chanolbwyntio ymdrechion GanBwyll a gweithgarwch plismona ar y 
materion hynny, megis beicwyr modur yng ngogledd Cymru.  

6.7. Cyhoeddodd Lee Waters AS y byddai datganiad ar y cyd yn cael ei gyhoeddi i nodi'r dull gorfodi 
fesul cam er mwyn mynd i'r afael â'r materion a godwyd. Dywedodd ei fod yn ymwybodol o'r ymchwil 
a wnaed mai un o bryderon y cyhoedd oedd na fydd yn cael ei orfodi neu na fydd yr heddlu'n cael ei 
weld yn ei orfodi, felly cytunodd fod angen cael cydbwysedd ond dywedodd mai gorfodaeth fyddai 
rhan o'r cydbwysedd hwnnw a fyddai'n cael ei gynnal gyda GanBwyll a'r Gwasanaeth Tân ac Achub 
yn ailddatgan y dull addysg yn gyntaf. Dywedodd fod cefnogaeth gref i hyn ac yn seiliedig ar y profiad 
yn yr ardaloedd peilot, dywedodd ar ôl tua chwe wythnos, bod pobl wedi dod i arfer ac wedi lleihau 
cyflymder. Cydnabu y byddai ymateb gan y 40% nad oedd yn cefnogi hyn; cyfeiriodd y Dirprwy 
Weinidog at y ddeddfwriaeth gwregys diogelwch fel enghraifft, gan ddweud ei fod yn awyddus i 
beidio â digalonni a dywedodd fod gan yr heddlu rôl bwysig wrth sicrhau bod y cyhoedd yn deall yr 
angen i newid.  
 
6.8. Nododd y Prif Gwnstabl Cynorthwyol Travis mai datblygiad cadarnhaol dros y misoedd diwethaf 
oedd y safbwynt y cytunwyd arno gyda Llywodraeth Cymru mewn perthynas â defnyddio canllawiau 
Cyngor Cenedlaethol Prif Swyddogion yr Heddlu, sef y canllawiau cenedlaethol ar sut mae 
plismona'n gorfodi gweithgarwch cyflymder er mwyn sicrhau cysondeb, sy'n allweddol i 
gyfreithlondeb. Eglurodd y câi gweithgarwch ei yrru gan risg, pryder y cyhoedd a'r angen i gadw pobl 
yn ddiogel ac roedd yn glir na fyddai hyn yn tynnu adnoddau i ffwrdd o'r orfodaeth fel y soniodd y Prif 
Gwnstabl Blakeman wrth gyfeirio at ffyrdd cyflym a beiciau modur. Dywedodd y Prif Gwnstabl 
Cynorthwyol Travis y byddai'r gwaith monitro'n parhau a byddai'r broses yn cael ei haddasu yn ôl yr 
angen wrth i'r gwaith fynd rhagddo.  
 
Daeth y Gweinidog Cyfiawnder Cymdeithasol a'r Prif Chwip â'r drafodaeth i ben drwy nodi ei bod yn 
bwysig bod yr eitem hon wedi'i chynnwys ar yr agenda i dynnu sylw at y gwaith partneriaeth a wnaed 
yn ogystal â'r addysg.  
 
7. Unrhyw faterion sy'n codi o gyfarfod Plismona yng Nghymru y dylid eu huwchgyfeirio  
Nododd Comisiynydd yr Heddlu a Throseddu Dunbobbin fod yr eitem hon yn cael sylw yn ystod 
trafodaethau o fewn yr eitemau craidd.   
 
8. Diweddariadau gan Bartneriaid yn ôl Eithriad 
Nodwyd yr adroddiadau.  
 
9. Unrhyw Fater Arall 
Ni ddatganwyd unrhyw fater arall.  
 
Dyddiad ac amser y cyfarfod nesaf  
Dydd Iau 21 Medi 2023 am 2–4pm  
 
 


